
M üstəqil Azərbaycanın şahidi 

olduğumuz 30 illik  tarixinə 
nəzər salıb baş vermiş 

saysız-hesabsız hadisələri təhlil 
edəndə ixtiyarsız heyrətə gəlirsən: 
axı bu illər ərzində ölkədə, həm də 
ədalətsiz müharibədə torpaqlarının 
20 faizini itirmiş, bir milyondan çox 
qaçqını olan, iqtisadiyyatı dağıl-
mış, sənaye müəssisələri ya çök-
müş, ya da köhnəlmiş, dünyanın 
bir çox güc mərkəzlərinin təzyiqləri 
ilə üz-üzə qalan, daxili satqın, radi-
kal müxalifətlə ciddi ixtilafda olan 
bir ölkədə xalqla dövlətin birliyini 
qorumağa, sosial-iqtisadi inkişafda 
möhtəşəm nailiyyətlər qazanmağa, 
ciddi beynəlxalq layihələrə imza at-
mağa və regionda əsas söz sahibinə 
çevrilməyə necə və hansı qüvvə 
ilə nail ola bildik? Üstəlik, bu illər 
ərzində işğalçı Ermənistan üzərində 
44 günlük müharibədə fövqəladə 
qələbə çalaraq ərazi bütövlüyümüzü 
necə bərpa edə bildik? Bu kimi sual-
lar illər ötdükcə daha dərindən araş-
dırılacaq, elmi tədqiqat işlərinin ən 
sanballı mövzusu kimi alimlərimizin 
diqqət mərkəzində olacaq. Mən isə 
artıq bu gün, onlara diqqət çəkməyə, 
müəyyən məqamlara aydınlıq 
gətirməyə çalışdım.

Müstəqilliyin ilk dövründə ölkə ciddi si-
yasi böhranla, vətəndaş qarşıdurması və 
Ermənistanın ədalətsiz ərazi iddialarına 
söykənən  müdaxiləsi ilə qarşılaşdıqdan 
sonra, milli oyanış dövrünü yaşayan xalq 
1993-cü ilin yayında birmənalı şəkildə 
dövlətin müdrik və qətiyyətli rəhbərə eti-
bar edilməsinə qərar verdi. Ölkədə dövlət 
idarəçiliyinin xaosu davam edə bilməzdi, 
əks təqdirdə, bu, Azərbaycan dövlətçiliyini 
məhvə aparardı. Belə bir rəhbər var idi 
və xalq onun əqidəsinə, Vətən sevgisinə, 
müstəqillik düşüncələrinə əsaslanan 
azərbaycançılıq məfkurəsinə, qətiyyətinə 
yaxşı bələd idi. Arzu olunan bu rəhbər 
Heydər Əliyev idi və o, ölkədə az bir vaxt-
da əmin-amanlığı, rifahı, Konstitusiyanın 
təsbit etdiyi qayda-qanunu təmin edəcək 
güclü iradə və qətiyyətə sahib idi. Xalq 
istəyirdi ki, sülh, tolerantlıq və həmrəylik 
siyasətinin tərəfdarı olan bu şəxsə özü-
nün dövlət quruculuğu düşüncələrini və 
ideyalarını həyata keçirmək üçün imkan 
verilsin. 

Atəşkəsdən sonra “müharibə” 
Əlbəttə, məhz Heydər Əliyevin 

1993–1995-ci illərdə yaranmış mürəkkəb 
sınaq dövründə nümayiş etdirdiyi 
qətiyyət, polad iradə, reallaşdırılan 
strateji planlar, siyasi strategiya gənc 
müstəqil Azərbaycanın sonrakı taleyini 
müəyyənləşdirdi. Bu strateji planların 
əsas məqsədi müharibə aparmaq üçün, 
resursları olmayan və milli ordusu forma-
laşmayan Azərbaycana nəfəs dərmək 
üçün dinclik və əmin-amanlıq əldə etmək 
idi. Bu, hələ ayağa durmaq gücünə sahib 
olmayan yeni müstəqil dövlətə hava və su 
kimi lazım idi. Müdrik dövlət başçısı bunu 
Ermənistanla atəşkəsin əldə edilməsində 
görürdü və məhz bu addımı da atdı. 

Tarix göstərdi ki, 1994-cü ilin ma-
yında Qırğızıstanda imzalanan “Bişkek 
protokolu”na əsasən əldə edilən atəşkəs 
elə ilk gündən Ermənistana deyil, 
Azərbaycana işləyən bir sənəd oldu. Bu 
protokolun imzalanmasından sonra keçən 
bütün 27 illik danışıqlarda Ermənistana 
elə gəlirdi ki, o, münaqişənin həlli ilə bağlı 
danışıqları pozmaq və status-kvonu uzat-
maqla zamanı öz xeyrinə çevirir. Uzun 
bir tarixi mərhələdən sonra aydın oldu 
ki, “Bişkek protokolu” gerçəkdə yalnız 
işğalçı dövlətin əleyhinə, qurduğu plan-
ların alt-üst olmasına hesablanıb. Təbii 
ki, zaman özü-özlüyündə deyil, Heydər 
Əliyevin və daha sonra Prezident İlham 
Əliyevin gerçəkləşdirdiyi strateji siyasət 
sayəsində Azərbaycana işləmiş oldu. 

Ümummilli lider Heydər Əliyev 
bu sazişə Azərbaycanın müstəqil 
dövlətçiliyinin xilası və möhkəmlənməsi, 
ölkənin dağılmış iqtisadiyyatının 
bərpası və inkişafı, milli ordunun for-
malaşdırılması, dövlətin yeni strateji 
inkişaf siyasətinin işlənib hazırlanma-
sı və həyata keçirilməsi, onun müstəqil 
dövlət kimi beynəlxalq münasibətlər 
sistemində öz yerini tutmasına nail olma-
sı, Ermənistanın Azərbaycan ərazilərini 
işğal etməsi faktını dünya ictimaiyyətinə 
tam qəbul etdirməsinə zəruri olan vaxt 
qazanmaq üçün bir vasitə kimi baxır-
dı. Buradan bir daha aydın olur ki, bü-
tün bu atəşkəs müddətində istər ulu 
öndər Heydər Əliyev, istərsə də ondan 
sonra hakimiyyətə gələn  İlham Əliyev 
Ermənistanla səssiz və gizli müharibəni 
bir an belə dayandırmamışlar və bu 
müharibədə Azərbaycan  ən müxtəlif 
cəbhələrdə qələbələr qazana-qazana 
əsas vəzifəyə doğru irəliləməkdə davam 
etmişdir. 

Qarabağın işğaldan azad edilməsi və 
dövlətin ərazi bütövlüyünün və suveren-
liyinin tam bərpa edilməsi uzun müddət, 
demək olar ki, müstəqilliyimizin bütün 
dövründə Azərbaycan üçün gündəlikdə 
duran prioritet məsələlərdən biri idi. 
Problemin uğurlu strateji həlli yollarının, 
münaqişənin daha az itkilərlə aradan 
qaldırılması vasitələrinin  tapılması, təbii 
ki, bütün hakimiyyəti boyu İlham Əliyevi 
düşündürən əsas mühüm məsələ olaraq 
qalırdı. Lakin qarşıda o qədər əngəllər və 
sədlər var idi ki, onları sadəcə ağıl, zəka 
və səbrlə dəf etmək  mümkün idi. Kiçik bir 
səhv, yanlış bir addım Azərbaycanı uçu-
ruma apara bilərdi.

İkili standartlara qarşı  

sərt siyasi mövqe
Nə idi bu əngəllər və sədlər? Adı çəkilən 

münaqişə və dünyanın bir çox aparıcı 
dövlətlərinin ona ədalətsiz yanaşması, ikili 
standartlardan çıxış etmələri. Bunlar haq-
qında elə də geniş bəhs etməyə zərurət 
yoxdur, çünki bu, ölkə ictimaiyyətinə yaxşı 
məlumdur.  Lakin bir çox məqamlara qayıt-
maq, problemlərin nə qədər ciddi olduğunu 
göstərmək baxımından, əlbəttə  zəruridir. 

Prezident İlham Əliyev qarşıda du-
ran problemləri və sədləri dəf etmək 
üçün nə etdi?

Hakimiyyətə gəldiyi ilk dövrdən 
müəyyən müddət sonra, bütövlükdə, 
Qərb dövlətlərinin siyasi isteblişmenti-
nin, Avropa İttifaqının və Qərbin digər 
beynəlxalq təşkilatlarının Dağlıq Qarabağ 
münaqişəsində tutduğu mövqe və baş 
verən hadisələrə ikili standartlardan ya-
naşmaları Azərbaycan Prezidenti İlham 
Əliyevi ölkənin siyasi strategiyasında ciddi 
islahat aparmağa məcbur etdi. Müxalifətin 
mövqeyi nə olur-olsun, demokratik Qərbin 
qucağına gözüyumulu atılıb, onların iki-
li standartları ilə barışmaq Azərbaycanın 
xeyrinə deyildi. 

Ölkənin diplomatik xidmət orqanları 
rəhbərlərinin 7 iyul 2014-cü ildə keçirilən 
beşinci müşavirəsində dövlət başçısı 
İlham Əliyev deyirdi: “Əfsuslar olsun 
ki, beynəlxalq ictimaiyyət və bu məsələ 
(Dağlıq Qarabağ münaqişəsi – İ.R.) 
ilə birbaşa məşğul olan vasitəçilər 
tərəfindən Ermənistana heç bir ciddi siqnal 
verilməmişdir. Bizdə belə fikir yaranır 
ki, məsələ ilə məşğul olan vasitəçilər bu 
vəziyyəti daha çox bu şəkildə saxlamaqda 
maraqlıdırlar…”

İlham Əliyev  dünyada gedən 
proseslərin mahiyyətini ən doğru şəkildə 
qiymətləndirərək, münaqişənin hansı 
vasitələrlə həll ola biləcəyini elə o zaman 
artıq özü üçün qətiləşdirmişdi. “Güc ami-
li əsas rol oynayır. “Kim güclüdür, o 
da haqlıdır” prinsipi əfsuslar olsun ki, 
beynəlxalq əlaqələrin konstruksiyasına 
böyük zərbə vurmuşdur. Yəni, bu, re-
allıqdır. Biz real dünyada yaşayırıq və 
reallıqlarla hesablaşmalıyıq. Ona görə 
bizim ordu quruculuğu ilə bağlı ardıcıl 
siyasətimiz bu gün bir daha göstərir ki, 
nə qədər düzgün və nə qədər vaxtında 
atılan addımlar idi. Bu gün biz hərbi 
potensialımızı gücləndirərək məsələni 
hərb yolu ilə də həll edə bilərik”.

Azərbaycan Prezidenti bu fikrində o 
qədər qəti və obyektiv mövqe tutmuş-
du ki, bunu açıq şəkildə dünyaya bəyan 
etməkdən belə çəkinmirdi. O, beynəlxalq 
təşkilatları, münaqişənin həllinə məsul 
olan qurumları açıq şəkildə tənqid edir 
və onların fəaliyyətsizliyinin məramının 
nədən ibarət olduğunu belə açıq mətnlə 
qeyd edirdi: “Əfsuslar olsun ki, ATƏT 
Ermənistan–Azərbaycan, Dağlıq Qa-
rabağ münaqişəsinin həllində öz sö-
zünü deyə, heç bir nəticə hasil edə 
bilməyib. Sadəcə olaraq, iyirmi ildən 
artıqdır ki, məsələ nə hərb, nə sülh 
vəziyyətindədir. Baxmayaraq ki, ATƏT 
işğal edilmiş torpaqlara iki dəfə fakt-
araşdırıcı və qiymətləndirmə missiyası 
göndərmişdir. Onlar da məruzə hazırla-
mışlar, sonra çalışmışlar ki, bu məsələni 
tarazlaşdırsınlar.

Bunu necə tarazlaşdırmaq olar? 
Bizim torpaqlarımız işğal edilib, daşı-
daş üstə qalmayıb. Bütün şəhərlər, 
məscidlər, tarixi abidələr, qəbirlər da-
ğıdılıb və burada hansısa bir tarazlaş-
dırılmış məruzədən söhbət gedə bilər?! 
Əlbəttə ki, bu, riyakarlıqdır, dözülməz 
bir yanaşmadır”. 

Bütün bunlardan çıxış edərək, 2016-cı 
ildə, Azərbaycan öz müstəqilliyinin 25 illiyi-
ni qeyd etdiyi bir vaxtda, Prezident İlham 
Əliyev dünyada baş verən geosiyasi və iqti-
sadi hadisələr amilini nəzərə alaraq, ölkənin 
geosiyasi kursunun formalaşdırılmasında 
əsas götürdüyü strateji balans doktrina-
sına yenidən baxmalı oldu. Əlbəttə, onun 
bu siyasi gedişini zəruri edən əsas amil 
Dağlıq Qarabağ münaqişəsinin həllində 
beynəlxalq təşkilatların Ermənistanın 
xeyrinə olan, status-kvonu saxlamağa 
yönələn və getdikcə sabitləşən riyakar 

siyasi mövqeyi idi. İlham Əliyev artıq özü 
üçün qətiləşdirmişdi ki, Azərbaycanın 
haqlı mövqeyi işdə deyil, sadəcə sözdə 
dəstəklənir və bu siyasi riyakarlıq belə də 
davam edəcək.  

Bu riyakar mövqe,  ATƏT-in təşəbbüsü 
ilə 1992-ci ildə Dağlıq Qarabağ 
münaqişəsinin sülh yolu ilə həlli məqsədilə 
yaradılmış Minsk qrupunun fəaliyyətinin 
ilk günündən üzə çıxmağa başlamışdı. 
Maraqlıdır ki, sülh yaradacaq  missiyaya 
rəhbərliyi üzərinə götürən ABŞ, Fransa 
və Rusiya kimi dövlətlərin hər üçü əslində 
danışıqlarda daha çox Ermənistanın 
tərəfdaşı və vəkili kimi çıxış edirdilər. 
Təşkilatda müəyyən paritet yaratmaq üçün 
Türkiyənin Minsk qrupunun rəhbərləri sıra-
sına daxil edilməsilə bağlı Azərbaycanın 
uzun illər təkid etməsinə baxmaya-
raq, bunu qəti şəkildə rədd edirdilər. 
Bəlkə, elə bu səbəbdən də, bu təşkilat 
fəaliyyətinin az qala 30 ili ərzində tərəfləri 
qane edən bir konstruktiv təklif və sənəd 
belə hazırlayıb ortalığa çıxara bilmədi. 
İnsafən, Azərbaycan tərəfinin suverenliyə 
xələl gətirmədən  müəyyən güzəştlərlə 
razılığı əsasında hazırlanan sazişlər 
isə Ermənistanın destruktiv mövqeyi və 
bilərəkdən danışıqları pozması üzündən  
iflasa uğrayırdı. Lakin Minsk qrupunu 
təmsil edən üçlük beynəlxalq hüququn 
təsbit etdiyi qanunların tətbiqi, xüsusilə, 
BMT Təhlükəsizlik Şurasının məlum dörd 
qətnaməsinin icrasının təmin edilməsi 
üçün əllərində olan təsir mexanizmlərindən 
birini belə işə salmırdılar. Əksinə, bir çox 
ölkələr təcavüzkarın silahlanması və ordu 
quruculuğu prosesini dəstəkləmək üçün 
səxavətlə vəsait ayırır və onlara pulsuz 
silah-sursat verməklə regionda hərbi ba-
lansı Yerevanın xeyrinə dəyişməyə çalışır-
dılar. 

Bir çox xarici ölkələrin siyasi şərhçiləri, 
diplomatları və dövlət nümayəndələri 
məqsədli şəkildə ictimai rəyi, “son 
iki onilliyin reallıqlarını nəzərə al-
madan münaqişənin gələcəyi haq-
qında danışıqlar aparmaq olmaz”  
kimi avantürist fikrin formalaşmasına 
yönəldirdilər. Bəziləri, hətta, qəti şəkildə 
qeyd edirdilər ki, bu məsələdə “prioritet 
münaqişənin tənzimlənməsində hərbi 
gücün tamamilə istisna olunmasıdır”. 
Ermənistanın havadarları Azərbaycanın 
getdikcə artan iqtisadi, hərbi-siyasi gücü-
nü müşahidə etdikləri üçün danışıqların 
“kvint -essensiyasi –“müharibədən baş-
qa istənilən həll mümkündür” formulu 
ola bilər” kimi bir fikri geniş təbliğ etməyə 
çalışırdılar. Onlar özlərinə daha arxayın 
və təkəbbürlə bildirirdilər ki, “mübahisəli 
ərazilərin”, sadəcə müəyyən edildiyinə 
görə “təyin olunduğu” dövlətə qaytarıl-
ması baş verə bilməz”. Yəni ikili standart-
lar dövlətlərin söykəndiyi beynəlxalq hü-
ququn ərazilərin toxunulmazlığı haqqında 
müddəasını belə riyakarcasına tapdalayıb 
keçirdilər. 

Azərbaycan Prezidentindən 
Qərbə sərt mesaj

Xatırlayırsınızsa, 2016-cı ildə 
Azərbaycan Avropa İttifaqı ilə Assosiativ 
üzvlük sazişindən imtina etdi.  O zaman 
Bakının bu addımı, demək olar, bütün 
Avropa isteblişmentini şoka saldı. Onlar 
hesab edirdilər, bəlkə də əslində belə idi 
də, Aİ-yə yaxın olmaq istisnasız olaraq 
hamının istəyidir və Assosiasiya sazi-
şi hamı üçün ən çox arzuolanan müka-
fatdır. O zaman Qərbin Qafqaz üzrə ən 
qabaqcıl mütəxəssislərindən biri olan 
Tomas de Vaal xüsusi bir qəzəblə deyir-
di: “Azərbaycan Qərb olmaq istəmir”. 
Amma Azərbaycanın niyə “Qərb ol-
maq istəmədiyinin” kökündə duran əsas 
məsələləri, Qərbin Qarabağ münaqişəsinin 
ədalətli həllində deyil, Ermənistanın ma-
raqları çərçivəsində həllində maraqlı oldu-
ğunu heç kim qabartmaq istəmirdi. 

Prezident İlham Əliyev həmin günlərdə 
çıxışlarının birində çox ritorik bir sual verdi: 
“Biz “müsəlmanları dayandırın” çağırışı 
edən bir yerə inteqrasiya etməliyikmi?!” 
Təbii, bu,  Azərbaycan siyasətinin geriyə 
addım atması yox, onun Avropaya və 
bütövlükdə Qərbə münasibətinin ideoloji 

tərkibinin fundamental şəkildə dəyişdiyinin 
sübutu idi. Çünki Qərb Bakının nəzərində 
özünün mənəvi nüfuzunu itirmişdi və 
bu da onun çox ciddi siyasi nəticəsi idi. 
Azərbaycan Prezidenti əslində bu sualla 
həm də Bakının Qərbin buyruğu ilə ad-
dım atmayacağına birmənalı olaraq ona 
bəyan etməsi idi. Prezident bu məsələdə 
xalqının və ölkəsinin mövqeyindən və 
onun maraqlarından çıxış etdiyi üçün heç 
nədən çəkinmirdi. Amma çox böyük usta-
lıqla Qərbin dönə-dönə bəyan etdiyi fikir və 
söz azadlığını siyasi gedişlərində istifadə 
edirdi. 

Ölkənin ən həssas məsələsində – 
münaqişə problemində Azərbaycanın 
rəsmi siyasi isteblişmenti ilə yanaşı, 
Azərbaycan xalqı da uzun illər idi ki, 
Qərbin mövqeyindən qəzəbli idi və dərin 
təəssüf hissi keçirirdi. “Bəs hanı Qərbin 
dediyi ədalət, insan haqları, beynəlxalq 
hüquqa sədaqət?” Hələ 2014-cü ildə 
Azərbaycan rəsmilərinin Aİ ilə danışıqların-
da açıq-aşkar bəlli olurdu ki, Avropa İttifaqı 
Azərbaycanın ərazi bütövlüyünü şübhə altı-
na alır. Həmin ərəfədə “Rossiya seqodnya” 
Rusiya beynəlxalq informasiya agentliyinin 
rəhbərinə müsahibə verən Prezident 
İlham Əliyev buna çox sərt reaksiya ver-
di. Azərbaycan Prezidenti ABŞ-ın keçmiş 
dövlət katibi Con Kerrinin Dağlıq Qarabağ 
münaqişəsinin tənzimlənməsinin mümkün-
süzlüyü haqqında şübhəli remarkını sərt it-
tiham etdi və Qərb tərəfdən Ermənistana 
təzyiq göstərilməməsini “təcavüzkarın 
mükafatlandırılması” ilə eyniləşdirdi: 
“Bu, ümumiyyətlə, diplomatik kazus-
dur… münaqişənin nizamlanmamasına 
görə təqsiri Azərbaycanın üzərinə at-
maq ən azından vicdansızlıqdır. Axı bu 
bəyanat ABŞ-ın mövqeyinə tamamilə 
ziddir. Prezident Obama Fransa və 
Rusiya prezidentləri ilə birlikdə bəyan 
edib ki, status-kvo qəbuledilməzdir. 
 ABŞ-ın dövlət katibi isə bəyan edir ki, 
o, nizamlanmanı görmür. Üstəlik, o deyir 
ki, bu münaqişəni həll etmək Fələstin-
İsrail münaqişəsindən də çətindir. Bu, 
nə eyhamdır və kimə ünvanlanıb? O, 
Ermənistana işarə edir ki, Fələstin–İsra-
il münaqişəsi neçə il uzanırsa, siz də bu 
münaqişəni o qədər uzatmalısınız? Bu, 
tamamilə qəbuledilməz bəyanatdır. Bu 
bəyanat bir daha göstərir ki, münaqişə 
nə üçün həllini tapmayıb”.

Azərbaycan Prezidentinin bu cəsarətli, 
hətta mən deyərdim, qəzəbli  təpkisi, dip-
lomatiyada siyasi müdrikliyin və cəsarətin 
parlaq göstəricisi idi. Buradan aydın gö-
rünürdü ki,  Qərbin siyasi isteblişmenti-
nin Dağlıq Qarabağın Azərbaycan üçün 
təkcə ərazi bütövlüyü məsələsi deyil, həm 
də milli şərəf və ləyaqət məsələsi oldu-
ğunu anlamadığını sadəcə onların ikili 
standartlar siyasətinə bələd olmayanlar 
düşünə bilərdi. Onlar üçün Azərbaycan 
xalqının şərəf və ləyaqətinin elə bir 
əhəmiyyəti yox idi, çünki itirilən onların 
vətəndaşları olduqları ölkənin əraziləri, 
işğal edilən onların ölkələrinin torpaqları 
deyildi. Buna baxmayaraq, Azərbaycanı 
da itirmək istəmir, üstəlik Dağlıq Qaraba-
ğın Azərbaycan Prezidenti və onun dövləti 
üçün bütün strateji siyasətin yeganə, həm 
də çox mühüm elementi, daha geniş mil-
li maraqların əsas hissəsi olduğunu da 
qəbul etmək istəmirdilər. Anlaya bilmirdilər 
ki, bütün məsələlər, xüsusilə beynəlxalq 
münasibətlər sahəsində atılan addımlar, 
məhz Qarabağ probleminin həllinə tabedir 
və onlara ərazilərin işğaldan azad edilməsi 
prizmasından baxılır. 

Qərb siyasətçiləri Azərbaycan üçün bu 
əsas prinsipi, əksər hallarda bilərəkdən 
kənarlaşdırmağa, Qarabağ problemi-
ni digər qarşılıqlı əlaqələr sahəsindən 
ayırmağa çalışırdılar. Dərk etmirdilər 
ki, Azərbaycanın başqa dövlətlərlə və 
beynəlxalq təşkilatlarla əməkdaşlığı, 
hətta onun neft və qaz strategiyasına 
geosiyasi yanaşması belə, tam şəkildə 
Qarabağ münaqişəsində ölkənin mövqe-
yinin möhkəmlənməsinə tabe edilmişdir. 
Məhz bu səbəbdən də onların birmənalı 
olmayan bəyanatları Azərbaycanda çox 
mənfi reaksiya, qıcıq doğururdu. Məsələn, 
2016-cı ildə “Aprel döyüşləri” zamanı 
Azərbaycanın müvəffəqiyyətinə Qərbin 

bütövlükdə Ermənistanın xeyrinə olan re-
aksiyasi Bakıda narazılığın və narahatlığın 
növbəti dalğasına səbəb oldu. 

Qərb, xüsusilə Minsk qrupunun 
həmsədrləri olan ABŞ və Fransa, elə Ru-
siyanın müəyyən siyasətçiləri Dağlıq Qa-
rabağda vəziyyət gərginləşən məqamlarda 
dərhal 1994-cü ilin mayında imzalanan 
atəşkəs haqqında sazişi xatırladır və  
Azərbaycandan buna əməl etməsini tələb 
edirdilər. Aprel döyüşlərində də məhz bu 
sazişlə Azərbaycan Ordusunun əks hü-
cumunu  yarımçıq saxlamağa nail oldular. 
Çünki məlum sazişdə qeyd edilmişdi ki, 
itirilmiş torpaqlar “güc vasitəsilə qayta-
rıla bilməz”. Maraqlıdır ki, bu sazişi hər 
addımda Bakıya xatırladan ATƏT-in Minsk 
qrupunun həmsədrləri özlərinin iştirakı ilə 
daha yüksək beynəlxalq təşkilatda BMT 
Təhlükəsizlik Şurasında qəbul edilmiş və 
Ermənistana işğal edilmiş Azərbaycan 
ərazilərini dərhal və qeyd-şərtsiz tərk 
etməsini tələb edən məlum 4 qətnaməni 
və qüvvədə olan digər beynəlxalq 
sənədləri xatırlatmaq belə istəmirdilər. 
Azərbaycanı Ermənistandan fərqli olaraq 
“daha sözəbaxan” dövlət kimi qəbul edən 
Minsk qrupunun üzvləri Bakının ərazi bü-
tövlüyünün təmin edilməsini uzun illər 
gözləməyəcəyini ağıllarına sığışdırmaq 
istəmirdilər. Xüsusilə də ABŞ və Fransa. 

Prezident İlham Əliyev 44 günlük 
müharibədə Azərbaycanın qazandı-
ğı zəfərdən sonra məhz bunu bir daha 
xatırladaraq deyir: “Biz döyüş meyda-
nında güc göstərərək status-kvonu 
dəyişdirdik. Mən bunu bu toqquşma-
lardan əvvəl demişdim, bir neçə dəfə 
demişdim; bu gün əfsuslar olsun ki, 
beynəlxalq münasibətlərdə beynəlxalq 
hüquq işləmir. Əgər işləsəydi, BMT 
Təhlükəsizlik Şurasının dörd qətnaməsi 
çoxdan icra edilərdi. Biz iyirmi il 
gözləyirdik ki, bu qətnamələr icra 
edilsin. Onlar, sadəcə olaraq, kağız-
da qaldı. Nə üçün? Çünki siyasi iradə 
göstərilmədi, bu qətnamələrin icra 
mexanizmi müəyyən edilmədi. Mənfur 
düşmən hesab etdi ki, o, bundan sonra 
da buna məhəl qoymaya bilər. Bundan 
sonra da beynəlxalq hüququ əzə bilər”.

Gizli müharibənin ən güclü silahı
Yerevanın 30 ilə yaxın regionda at oy-

nadıb beynəlxalq qurumların qərarlarını 
qulaqardına vurması, anlamadığı şəkildə 
onun özü üçün son dərəcə böyük faciəyə 
çevrilirdi. Ermənistan rəhbərləri döyüş 
meydanında müvəqqəti qələbələrinə ar-
xayın düşərək, Azərbaycan prezidentləri 
Heydər Əliyev, ondan sonra Prezi-
dent   İlham Əliyevin komandanlığı ilə 
gerçəkləşən gizli müharibədə Azərbaycan 
qarşısında buna qədər də zəif olan bü-
tün mövqelərini təslim edə-edə gedirdilər. 
Onlar anlamaq istəmirdilər ki, bugünkü 
dünyada müharibələrin ən güclü silahların-
dan biri də  iqtisadiyyatdır.  

Hakimiyyətə gəldiyi ilk gündən – 
 2003-cü ildən siyasi xələfi ümummilli lider 
Heydər Əliyevin müəyyənləşdirdiyi strate-
ji iqtisadi siyasət xəttini qətiyyətlə davam 
etdirəcəyini,  işğalçı Ermənistanı bütün 
regional layihələrdən kənar saxlayacağını 
və onu iqtisadi iflasa uğradacağını bəyan 
edən İlham Əliyev təcavüzkar ölkəyə 
əsas zərbəni hardan vuracağını yaxşı 
bilirdi. Azərbaycan Prezidentinin siyasi 
uzaqgörənliyi onda idi ki, bu gün iqtisadiy-
yatı siyasətdən ayırmağın mümkün olma-
dığını, siyasətin öz oyunlarını iqtisadiyyata 
daha çox bağladığını gözəl dərk edirdi. 

Azərbaycan Prezidentinin  təkidi ilə 
ölkənin karbohidrogen ehtiyatlarını dünya 
bazarına çıxaracaq, əslində isə Qərbin 
enerji təhlükəsizliyinin təmin edilməsində  
mühüm rol oynayacaq  nəhəng neft-qaz 
kəmərləri layihələri Ermənistanın varlığı 
belə düşünülmədən reallaşdırılırdı. Bu-
nunla  parallel olaraq təcavüzkar dövlətin 
nəqliyyat-logistika baxımından təcrid edil-
miş vəziyyətdə olması, faktiki olaraq bloka-
da şəraitində qalması  bu ölkənin iqtisadi 
bazisini gündən-günə iflasa sürükləyirdi. 

Bu bir daha göstərirdi ki, Azərbaycan 
son 25 ildə heç kimin anlamadığı şəkildə 
Ermənistana ciddi iqtisadi sanksiyalar 
tətbiq etmiş və onu nəinki regional, hətta 
beynəlxalq iqtisadiyyatdan əsaslı şəkildə 
təcrid etmişdir. Bu da Ermənistan diploma-
tiyasının, bütövlükdə Ermənistanın işğalçı  
siyasətinin iflası idi. 

Prezident İlham Əliyev 2014-cü il iyu-
lun 7-də keçirilən Azərbaycanın diploma-
tik xidmət orqanları rəhbərlərinin beşinci 
müşavirəsindəki çıxışında bunu da açıq 
şəkildə bəyan edirdi: “Bizim Ermənistanı 
müəyyən dərəcədə təcrid edilmiş 
vəziyyətdə saxlamağımız bax, bu 
məqsədi güdür. Biz onları bütün iqtisadi 
və enerji layihələrindən təcrid etmişik və 
buna görə tənqid olunmuşuq. Bu gün də 
tənqid olunuruq, siz də bunu yaxşı bi-
lirsiniz. Ancaq biz öz məqsədimizə çat-
malıyıq... Ermənistan bundan sonra da 
təcrid edilmiş vəziyyətdə qalacaqdır”.

Azərbaycan regiondakı qonşuların-
dan biri ilə strateji konfrontasiya rejimində 
fəaliyyət göstərsə də, onun dövlət başçı-
sı çox böyük qətiyyətlə xarici investorları 

və bir çox qabaqcıl dövlətləri beynəlxalq 
layihələrin reallaşmasında iştiraka cəlb edə 
bilirdi. Azərbaycan Prezidenti hətta bəzi 
layihələrə, erməni diasporunun təzyiqləri 
səbəbindən  xarici partnyorların ciddi ya-
naşmadığını görəndə, ölkəmizin özünün 
onlara sərmayə yatırmasına qərar verirdi. 
Çünki bu layihələrin böyük perspektivini və 
region üçün mühüm əhəmiyyət daşıdığını 
yaxşı görürdü.

Təbii ki, Ermənistanı bu şəkildə iqti-
sadi təcridetmə dünyanın bir çox hege-
mon dövlətləri tərəfindən Azərbaycana 
təzyiqsiz ötüşmürdü. Amma Prezident 
İlham Əliyevin müdrik siyasi gedişləri 
bu təzyiqləri vaxtında neytrallaşdırır və 
Azərbaycanın xeyrinə dəyişirdi. Etiraf 
edək ki, Ermənistanı müdafiə xarakteri 
daşıyan bu xarici təzyiqlər həyasız bir for-
ma alanda Azərbaycan Prezidenti sanki 
daha qətiyyətli mövqey nümayiş etdirərək 
deyirdi: “Siz bizə təzyiq göstərirsiniz, 
yaxşı, biz sizə göstərərik ki, bu, bizim 
vecimizə də deyil, biz nə etdiyimizi heç 
kimdən soruşan deyilik və siyasətimizi 
davam etdirəcəyik, hətta daha geniş və 
açıq şəkildə”.  

Prezident İlham Əliyev beynəlxalq 
oyunçularla davranışında belə göstərdi ki, 
Azərbaycan beynəlxalq arenada özünə uy-
ğun gəlməyən daha ağır çəki dərəcəsində 
çıxış edir. Yəni bu, sadəcə, Cənubi Qaf-
qazda 25 illik müstəqilliyə sahib olan kiçik 
bir ölkənin davranışına bənzəməsə də, 
ölkənin özünə güvənindən xəbər verirdi.

Bütün siyasi yollar   
Qarabağda kəsişirdi

Bütün bunlara baxmayaraq, 
Ermənistanın 27 illik status-kvonu sax-
lamaq taktikası və bundan inadla əl 
çəkməməsi adama otağı havalandır-
manın faydalı olduğunu bilib, evin bü-
tün pəncərələrini sındıran və bir müddət 
sonra revmatizmdən ölən sərsəm insanı  
xatırladırdı. Bu işğalçı ölkənin ən böyük 
səhvi onda idi ki, o, 1990-cı illərdə, bəlli 
ölkədəki şovinist və imperiya ambisiya-
sından əl çəkməyən himayədarlarının 
köməyi ilə Azərbaycan torpaqlarını işğal 
edib, bu, ədalətsiz müharibədə müvəqqəti 
qələbəsini düşüncəsinə əbədi qələbə 
kimi yazdı. Əlləri Azərbaycanın dinc 
sakinlərinin qanına batmış Ermənistanın 
terrorçu rəhbərləri anlaya bilmədilər ki, bu 
qələbə onların xalqına sülh gətirməyəcək, 
hətta müharibəni udsalar belə, sülhü, 
əmin-amanlığı, rifah və inkişafı uduzurlar.

2020-ci ildə artıq dünyanı təbii 
kataklizmlər və xəstəliklər çalxalamağa 
başladığı kimi, siyasi fırtınalar da bəzi 
dövlətlərin iddialarını gerçəkləşdirməkdən 
çox uzaq olduğunu göstərməyə baş-
ladı. Belə bir vaxtda, strateji çağırışlar 
nöqteyi-nəzərindən Qarabağın işğaldan 
azad edilməsini ertələmək gələcəkdə  
Azərbaycan üçün uğursuz nəticələr verə 
bilərdi. Dünyanın hakim qüvvələrinin öz 
daxilində sürətlə dəyişən siyasi baxışları 
məhz bu əlverişli məqamı dəqiqləşdirməyi 
və diqqətdə saxlamağı tələb edirdi. 
Ölkənin populist siyasi qüvvələrinin hələ 
İlham Əliyev hakimiyyətinin ilk illərindən 
Ermənistanla müharibəyə çağırışları və 
hakimiyyəti qətiyyətli addım atmamaqda 
tənqid etməsi heç bir reallığa söykənmirdi 
və dünyanın gerçək siyasi mənzərəsindən 
çox-çox uzaq idi. İlham Əliyev bunu 
zamanında atılmış uğurlu addımla bir daha 
sübut etdi.  

Əlbəttə, potensial baxımından 
müqayisədə Azərbaycan ən zəif 
vaxtlarında belə Ermənistandan güclü 
görünə bilərdi və zaman keçdikcə bu, bütün 
parametrlərdə özünü daha bariz şəkildə 
nümayiş etdirirdi. Amma Azərbaycana və 
Ermənistana sadəcə Qafqazın iki qonşu 
dövləti kimi baxmaq yox, dünyada cərəyan 
edən hadisələrə daim ikili standartlar priz-
masından yanaşan və bütün yanaşma-
larda öz siyasi və iqtisadi maraqlarından 
çıxış edən nəhəng siyasi aktorların rakur-
sundan baxmaq lazım idi. Bu isə bir çox 
məqamlarda ölkəni Qərbdəki ağalarının bir 
sözü ilə xaos burulğanına salmaq istəyən 
radikalları elə də maraqlandırmırdı və heç 
indi də maraqlandırmır. 

Prezident İlham Əliyev bütün bunla-
rı riyazi dəqiqliklə hesablaya bilmişdi və 
ona görə də deyirdi: “Nəyi, nə vaxt, necə 
etməyi mən bilirəm”. Gerçəkdən belə də 
oldu. Ali Baş Komandan Azərbaycan Ordu-
sunun zəfər yürüşünə başlamaq üçün əmr 
verdi və bütün müharibə boyu öz strateji, 
taktiki siyasi gedişləri ilə Ermənistan ordu-
sunu darmadağın edib təslim aktına imza 
atmağa məcbur etdi. 

Dünyanın hegemon güclərinin işğal-
çı Ermənistana nümayiş etdirdikləri açıq 
dəstəyə, hətta 44 günlük müharibədə 
dövlətimizə qarşı irəli sürdükləri sərt itti-
hamlara baxmayaraq, Azərbaycan xal-
qının qürurunu və mənliyini sındırmaq 
məramı ilə onun üzərinə qoyulan 30 illik 
rüsvayçı məğlubiyyəti aradan qaldırmaq 
üçün İlham Əliyev komandanı olduğu 
ordunun qəhrəmanlıq yürüşünü davam 
etdirməklə son dərəcə böyük siyasi cəsarət 
və qətiyyət nümayiş etdirdi.  

Azərbaycanın Qarabağ torpaqla-
rını işğaldan azad etməsi və düşmən 
üzərində qətiyyətli qələbəsi Ermənistanın 
təhlükəsizlik arxitekturasını param-parça 
etdi. Bundan sonra Yerevan bütün bunları 
yenidən kəşf etməli və qurmalıdır, əlbəttə, 
əgər buna ölkədəki daxili çəkişmələr, 
hakimiyyət uğrunda amansız mübarizə 
və kənar qüvvələrin ciddi müdaxiləsi im-
kan verərsə. Çünki Ermənistan Dağlıq 
Qarabağı özünün dövlət təhlükəsizliyinin 
ayrılmaz tərkib hissəsinə çevirmişdi və bu, 
onun strateji dərinliyini təmin edirdi. 44 gün-
lük müharibədə rüsvayçı məğlubiyyətdən 
sonra ölkə hələ də siyasi və iqtisadi xa-
osdan xilas yolu tapa bilmir. Dərk etmək 
istəmir ki, Ermənistan dövlətçiliyinin xilası 
terrorizmi, işğalçı siyasəti bir kənara qoyub 
regiondakı qonşularla dinc-yanaşı yaşa-
mağa başlamaqdadır. 

İlqar RÜSTƏMOV,  
“Xalq qəzeti”

Ali Baş Komandanın 
zəfər strategiyası

Müstəqil Azərbaycan tarixinin qısa siyasi xronologiyası


